
Nukus, Oʻzbekiston 
 
Annotatsiya. Ushbu maqolada XX asr ingliz she’riyatining yorqin vakillaridan biri bo‘lgan Ted Xyuz ijodida 
animalistik obrazlarning poetik-falsafiy funksiyalari tahlil qilinadi. Shoir hayvon timsollarini oddiy realistik detal 
sifatida emas, balki inson ruhiyati, ekzistensial iztiroblari va tabiat bilan bog‘liq murakkab munosabatlarini ifoda 
etuvchi ramziy vosita sifatida tasvirlagan. Tadqiqotda Xyuzning she’riy evolyutsiyasi davomida hayvon 
obrazlarining talqini va ularning badiiy-falsafiy yuklamasi qanday o‘zgarib borganiga e’tibor qaratiladi. Ayniqsa, 
“Crow” to‘plamidan boshlab hayvon timsollari orqali shoir insoniyat, ma’naviyat, ruhiyat va ekologik 
muammolarga badiiy yondashuvini chuqurlashtirgani ko‘rsatib beriladi. 
 
Kalit so’zlar: Ted Xyuz, animalistik obraz, ingliz poeziyasi, antropomorfizm, ekzistensializm, ekologik motivlar, 
“Crow”. 

 
THE STUDY OF TED HUGHES’S WORK IN LITERARY SCHOLARSHIP: HIS 
ANIMAL POETRY AND IMAGERY SYSTEM 
 
Ayimbetova Damekhan Maksetbay kizi 

PhD researcher at Karakalpak State University 

 
Annotation. This article explores the poetic and philosophical functions of animal imagery in the works of Ted 
Hughes, one of the major figures in 20th-century English poetry. Rather than treating animals as mere realistic 
elements, Hughes elevates them to symbolic carriers of human emotion, existential anxiety, and the complex 
relationship between humanity and nature. The study focuses on how the interpretation and function of animal 
images evolved throughout Hughes’s career, particularly from the “Crow” collection onward, where these images 
acquire mythopoetic and metaphysical dimensions, reflecting the poet’s deep philosophical inquiry into nature, 
spirituality, and the human condition. 
 
Key words: Ted Hughes, animal imagery, English poetry, anthropomorphism, existentialism, ecological motifs, 
“Crow”. 

DOI: https://doi.org/10.47390/259-6/uzb-IV/No-33   

 

XX asr ingliz adabiyotining yirik namoyandalaridan biri Ted Xyuz  XX asr Britaniya 

she’riyatining yirik namoyondalaridan biri hisoblanadi. Ikkinchi jahon urushidan keyin RAF 

safida xizmat qilgan T.Xyuz keyinchalik Kembrij universitetida arxeologiya va antropologiya 

fanlarini oʻrganib, mifologiya va folklor bilan yaqindan tanishdi. 1956-yilda u Amerikalik shoir 

Sylvia Plath bilan turmush qurgan va shu yil o‘zining ilk she’rlar to‘plami The Hawk in the Rain 

(1957) bilan chiqdi. Bu kitob Poeziya Markazi tanlovida birinchi o‘rinni qo‘lga kiritib, 

T.Xyuzning xalqaro miqyosdagi shoir sifatida mavqeini mustahkamladi. Keyingi yillarda uning 

Lupercal (1960), Crow (1970), Selected Poems (1982) va Birthday Letters (1998) kabi 

to‘plamlari nashr etildi [8]. 1984-yilda T.Xyuz Buyuk Britaniyaning rasmiy Shoiri (Poet 

Laureate) etib tayinlandi va bu lavozimni 1998-yilgacha egalladi [8]. Uning ijodi uchun Order 

of Merit kabi yuqori unvonlar ham berilgan. 

mailto:danyaimbetova@gmail.com
https://orcid.org/0009-0007-8428-8257
https://doi.org/10.47390/978-9910-09-259-6/uzb-IV/No-33

Ted Xyuz  adabiy jamoatchilikda ko‘pincha “animalistik shoir” sifatida nom qozongan. 

Chunki u o‘zining boy she’riy merosida animalistik obrazlarni markaziy poetik vosita 

darajasiga ko‘targan holda, ular orqali chuqur falsafiy mazmun kasb etuvchi mavzularni 

yoritgan. Olimlarning ta’kidlashicha, T.Xyuz hayvonlar olamidan material sifatida foydalanib, 

inson va tabiat, yovvoyilik va ma’naviyat orasidagi chegaralarni badiiy jihatdan bog‘lashga 

intilgan. Xususan, M.Dickie qayd etishicha[4; 51-65b.], T.Xyuzning ijodiy evolyutsiyasida 

1970-yili e’lon qilingan “Crow” to‘plamidan boshlab animalistik obrazlar realizmdan 

mifologik va ramziy talqinga o‘tadi – shoir endi hayvonlarni oddiy biologik mavjudot emas, 

balki inson hayoti va ruhiy olamining timsollari sifatida tasavvur qila boshlaydi. Bu siljish 

T.Xyuz poeziyasining kengroq poetik strategiyasini aks ettiradi: animalistik obrazlari 

yordamida u tabiat va ruhiyat birligini ifoda etuvchi falsafiy konsepsiyani ilgari suradi, ya’ni 

insoniy va hayvoniy dunyo, moddiy va ma’naviy olam o‘rtasidagi birlik g‘oyasini poetik 

shaklda tadqiq qiladi. 

Adabiyotshunoslar T.Xyuz she’rlaridagi animalistik obrazlar mavhum falsafiy 

g‘oyalarni ifodalashga xizmat qilishini alohida ta’kidlashadi. Masalan, P.E.Strauss T.Xyuzni 

hatto “metafizik shoir” deb atagan va uning ijodini Uilyam Bleyk an’analari bilan solishtirgan 

edi[11; 45-63b.]. Darhaqiqat, T.Xyuz animalistik timsollar orqali hayot va o‘lim, yovuzlik va 

ezgulik, tabiat va jamiyat kabi muhim falsafiy muammolarni yoritishga intilgan. Tadqiqotlarga 

ko‘ra, shoir animalistik obrazlariga axloqiy-didaktik yuklama ham berib, ular vositasida 

odamzod uchun muhim saboq berishga harakat qilgan. Xususan, Zheng Dongxia 

ta’kidlaydiki[5; 98-101b.], T.Xyuz hayvonlar vositasida insoniyatga murojat etib, ularga 

axloqiy xulosa chiqarishga undovchi ma’no beradi va hech bir shoir T.Xyuzchalik hayvonlarni 

poeziyada haqqoniy va aniq tasvirlay olmagan. Shu bois T.Xyuz she’riyati animalistik obraz 

zamirida yotuvchi poetik-falsafiy funksiyalarni chuqur anglash imkonini beradi: timsollari 

faqat tasviriy vosita bo‘lib qolmay, balki insoniyatning ruhiy-ahloqiy ahvoli haqidagi falsafiy 

mushohadalar manbaiga aylanadi. 

Ted Xyuz animalistik obrazlarini nafaqat falsafiy ramz, balki inson kechinmalari va 

ichki iztiroblarni ifodalash vositasi sifatida ham mohirona qo‘llagan. Tadqiqotlar shuni 

ko‘rsatadiki, T.Xyuz ko‘plab she’rlarida hayvon qahramonlar orqali zamonaviy insonning 

ruhiy holatini, xususan begonalashuv va ekzistensial iztirob tuyg‘ularini aks ettirgan. Ba’zi 

adabiy tahlillarda shoirning hayvon qahramonlari “begonalashgan o‘zlik”ni ifodalovchi 

timsollar sifatida talqin etilad[2]. Boshqacha aytganda, T.Xyuz animalistik obraz orqali 

insonning o‘z tabiatidan yiroqlashuvi, yolg‘izligi va ichki ajralganlik hissini badiiy ifoda etgan. 

Shu jihatdan, T.Xyuz poetikasida antropomorfizm – hayvonlarga insoniy sifat va 

xususiyatlar berish usuli – alohida ahamiyatga ega. A.Bukhari tadqiqotida ta’kidlanishicha[1; 

55-70b.], shoirning aynan ana shu antropomorfik hayvon qahramonlari o‘ziga xos tarzda 

insoniyatning ichki iztiroblari va begonalashuvini aks ettiradi, ya’ni hayvon qiyofasida 

insonning ruhiy holati va ekzistensial tashvishlari gavdalanadi. Darhaqiqat, T.Xyuz 

hayvonlarning xulq-atvorini, his-tuyg‘ularini insonga xos tarzda tasvirlash orqali o‘quvchida 

kuchli ruhiy rezonans hosil qiladi. Bunday uslub hayvon obraziga yuqori ramziy-ma’naviy yuk 

berib, she’riy mazmunni yanada teranlashtiradi. 

Natijada, T.Xyuzning hayvonlarga oid she’rlari o‘quvchi ongida insoniy tajriba bilan 

hayvoniy olam tutashuvini hissiy darajada anglash imkonini beradi. Masalan, shoirning “The 

Thought-Fox” she’rida tulki obrazi bevosita ijodiy tafakkur jarayonining metaforasi sifatida 

gavdalantiriladi – tunda paydo bo‘lib kelayotgan tulki shoirning ongiga kirib kelayotgan 

she’riy ilhom timsoli bo‘lib, bu misolda hayvon obrazi orqali insonning ijodiy kechinmasi 

mahorat bilan ifodalangan. Xuddi shuningdek, T.Xyuzning boshqa ko‘plab she’rlarida yirtqich 

qushlar, bo‘rilar yoki tulkilar odamzodning ibtidoiy instinktlarini va ruhiy kurashlarini 

ifodalovchi timsollarga aylanadi. Tadqiqotchi M.Dickie qayd etganidek[4; 51-65b.], T.Xyuz 

ayniqsa “Crow” she’riy turkumida animalistik obrazni ekzistensial kurash va o‘zgarishlar 

ramzi darajasiga ko‘targan. Hayvonlar endi uning she’rlarida shunchaki tabiat manzarasining 

bir qismi emas, balki inson hayotining dahshat va umidlari mujassam etilgan arxetiplar bo‘lib 

xizmat qiladi. Bu usul T.Xyuzga inson ruhiyatini tahlil etishda yangi badiiy yo‘l ochgan bo‘lib, 

o‘quvchini o‘z hayoti va ongining tub qatmanlarida yotgan hayvoniy instinktlar haqida 

mulohaza yuritishga undaydi. 

T.Xyuz she’riyati tahlilchilari uning ijodida ekologik motivlar va tabiatga 

munosabatdagi tanqidiy ruh yuksak o‘rin tutishini qayd etadilar[10; 160-181-b.]. Shoir 

animalistik obrazlar orqali insoniyatning tabiatga nisbatan tutumini muhokama qiladi, 

ko‘pincha antropotsentrizmni (inson markazchilligini) keskin tanqid ostiga oladi. Masalan, 

R.Ingelbien T.Xyuz poeziyasini tahlil qilib[6; 627-658b.], undagi animalistik obrazlar 

biotsentrik dunyoqarashni aks ettishini ta’kidlaydi – ya’ni, T.Xyuz uchun tabiat va undagi 

barcha jonzotlar o‘zaro uzviy bog‘liq hamda teng ahamiyatga ega. Bunday qarash zamirida 

shoirning insoniyatni tabiatning bir qismi sifatida ko‘rish g‘oyasi yotadi. T.Xyuz ko‘pincha 

she’rlarida hayvonlar timsolida inson faoliyatining tabiiy muhitga ko‘rsatadigan salbiy 

ta’sirini fosh etadi, o‘quvchini tabiatga munosabatini qayta ko‘rib chiqishga chorlaydi. Shu 

bois T.Xyuzning hayvonlarga bag‘ishlangan she’riy to‘plamlari ko‘pincha eko-tanqidiy ruh 

bilan sug‘orilgan bo‘lib, unda inson va tabiat o‘rtasidagi murakkab munosabatlar badiiy tahlil 

etiladi. 

T.Xyuzning tabiat tasvirlarida e’tiborni tortuvchi jihat – bu go‘zallik va 

shafqatsizlikning uyg‘unligidir. Adabiyotshunos N.Corcoran fikriga ko‘ra[3], T.Xyuz asarlarida 

tabiatning betakror go‘zalligi bilan bir qatorda uning ichki yovvoyi, zo‘ravonlikka moyil jihati 

ham ochib beriladi. Shoirning ba’zi she’rlarida yirtqich hayvonlar go‘yoki “odamlardan ham 

insoniyroq” qiyofada tasvirlanadi – ya’ni, ulardagi shafqatsizlik va hayot uchun kurash 

insoniyatnikidan ham ortiqroq ochiq namoyon etiladi. Bunday tasvirlar orqali T.Xyuz 

o‘quvchini tabiatning qorong‘i, vahshiy qirralari bilan yuzlashtiradi. Hayvonlar hayoti uchun 

kurash sahnalari, yirtqichlik va yovvoyi instinktlarning jo‘sh urishi insoniyatning o‘z 

tabiatidagi ibtidoiy qudratni aks ettirib, tabiat va inson ontologik jihatdan yaxlit va ajralmas 

ekanini eslatadi. T.Xyuzning o‘zi ham nazarda tutadiki, tabiatning go‘zalligi va vahshiyligini 

birdek tan olish zarur – faqat shundagina inson o‘z mavjudligining haqiqiy qiyofasini anglay 

oladi. 

Adabiyotshunoslar Ted Xyuz ijodini tahlil qilar ekanlar, uning poetik evolyutsiyasi 

davomida mavzu va uslub jihatidan sezilarli o‘zgarishlar yuz berganini qayd etadilar. Xususan, 

animalistik obrazlarning talqini va funksiyasi T.Xyuzning ijodiy bosqichlariga qarab rivojlanib, 

yangi qirralarni kasb etgan. L.M.Scigaj T.Xyuz she’riyatini shartli ravishda uch bosqichga 

ajratib o‘rganadi[9]: birinchi bosqich (1950-yillar) da shoir she’riy til va shakl izlanishlari 

bilan band bo‘lib, animalistik obrazlari asosan badiiy uslubning bir qismi sifatida yuzaga 

chiqadi; ikkinchi bosqich (1960-yillar)da T.Xyuz mifologiya va irfoniy mavzularga murojaat 

qilib, animalistik timsollariga afsonaviy ramz sifatida yondasha boshlaydi; uchinchi bosqich 

(1970–80-yillar)ga kelib esa uning poeziyasida tabiat manzaralari va sirli-syurreal motivlar 

kuchayadi, animalistik obrazlar yanada mifopoetik mazmun bilan boyiydi. Demak, shoir 

ijodining so‘nggi davrlarida hayvonlar faqat realistik detal sifatidangina emas, balki 

mavjudlikning jumboqli va sehrli qirralarini ifodalovchi badiiy timsolga aylangan. 

Adabiy tanqidchi P.Douglass ta’kidlaganidek [7], T.Xyuz ijodiy izlanishlarining keyingi 

bosqichlarida animalistik obrazlar nafaqat shaxsiy yoki falsafiy ma’no bilan, balki ijtimoiy va 

milliy identifikatsiya kabi kengroq mavzular bilan ham bog‘lanib boradi. Shoirning ijodining 

keyingi davr she’rlarida animalistik obraz ba’zan millat ruhiyatini ifodalovchi timsol 

darajasiga ko‘tariladi – masalan, qirg‘iy yoki bo‘ri obrazi butun jamiyatning ruhiy holatini, 

tarixiy tajribasini aks ettiruvchi ma’noga ega bo‘lib ketadi. Shunday qilib, T.Xyuz o‘z ijodiy 

rivojlanishi davomida animalistik obrazlari funksional ko‘lamini kengaytirib borgan: avval 

naturalistik detal bo‘lgan narsa keyinchalik metafizik timsolga, so‘ngra esa hatto jamiyat ongi 

va ekologik tafakkurning ko‘zgusiga aylangan. Xullas, Ted Xyuzning hayvoniy animalistik 

tizimi statik hodisa bo‘lmay, balki davrlar osha takomillashib, poetik vazifasi o‘zgarib borgan 

tirik tizimdir. Shu sababli, bugungi kunda T.Xyuz poeziyasini tahlil qilishda uning turli 

davrlardagi animalistik obrazlarini solishtirish, ularning poetik funksiyasidagi o‘zgarishlarni 

kuzatish alohida ilmiy qiziqish uyg‘otadi. 

Xulosa qilib aytganda, Ted Xyuzning animalistik she’riyati zamonaviy adabiyotda 
betakror hodisa bo‘lib, unda animalistik obrazlari orqali inson va olam haqidagi teran 
mushohadalar olib boriladi. Bu she’riyat go‘zallik va vahshiylikni, insoniylik va hayvoniylikni 
o‘zida birlashtirgan holda, o‘quvchini borliqning murakkab va ziddiyatli mohiyatini anglashga 
chorlaydi. Shu sababli T.Xyuzning hayvon obrazlari tizimi ko‘plab adabiy tadqiqotlarda 
haligacha dolzarb tahlil obyekti bo‘lib kelmoqda – uning poetik novatori va falsafiy teranligi 
bugungi adabiy tanqid va ilmiy izlanishlar uchun muhim manba bo‘lib xizmat qilmoqda. 

